
“Missiya” səfir-
kəşfiyyatçıları 
işə qəbul edir
Hansı mülki missiyanı yerinə yetir-
məsi və bu barədə kimlərə məruzə 
göndərməsinin Ermənistan haki-
miyyətinin özünü də “yaxından 
maraqlandırdığı” Avropa İttifaqının 
Azərbaycanla sərhəddə yerləşdirilmiş 
heyətin əsl məqsədinin nədən ibarət 
olduğu bugünədək qaranlıq qalır.

Amma ara-sıra bu missiyanın komis-
sarı Matrus Ritterin əynində mavi jilet, 
əlində durbin təpəcikləri seyr etməsini əks 
etdirən fotoşəkilləri hay mediasını “bəzə-
yir”. Biz onun Azərbaycana qarşı “durbinli 
hücumlarını” çox müşahidə etmişik və bu 
barədə oxucuları məlumatlandırmışıq. Av-
ropa İttifaqının Ermənistandakı yarı-mülki 
(əslində kəşfiyyatçı – red.) missiyasının 
rəhbəri, səfir statuslu Markus Ritter iki ilə 
yaxındır ki, “Ermənistanın Azərbaycanla 
sərhədində gərginliyin azaldılması və sa-
bitliyin bərqərar olması” üçün, guya, əlin-
dən gələn hər şeyi edir. 

Erməni mediasının yazdığına görə, 
bölgədə fəaliyyətlərinin xarakterinə uy-
ğun olaraq “binokllu diplomatlar” fəxri 
adına layiq görülmüş Aİ-nin heyəti ge-
nişlənməkdə davam edir. Cənubi Qafqaza 
öz bayraqlarını sancmağa yer axtaran kol-
lektiv Qərbin “mülki kəşfiyyatçılarının” 
cərgəsinə bölgəyə nə siyasi, nə də coğrafi 
yöndən dəxli olan kanadalı ekspert Alek-
sandr Qruşevskidən sonra indi də Argenti-
nanın İrəvandakı səfiri qoşulur. Bu günlər-
də Aİ missiyasının rəhbəri Markus Ritter 
Argentinanın Ermənistandakı səfiri Rafael 
Enrike Qonzales Alemanı İrəvandakı mən-
zil-qərargahında qəbul edib. Xəbərdən 
belə məlum olur ki, 3 ay bundan əvvəl Bu-
enos-Ayresdən İrəvana uçmuş və Hayas-
tanda fövqəladə və səlahiyyətli səfir sta-
tusunda diplomatik missiyasının icrasına 
başlamış cənab Alemanın “dost və qardaş” 
Ermənistanda fəaliyyəti, sadəcə, səfirliklə 
məhdudlaşmayacaq. 

Bunu onun nəzərinə üç ay əvvəl qə-
bulunda olmuş Hayastan parlamentinin 
spikeri Alen Simonyan çatdırmışdı. Təx-
minən bu formada: “Mən şadam ki, Ermə-
nistan və Argentina arasında yüksək səviy-
yədə siyasi dialoq mövcuddur. Ölkələrimiz 
arasında qarşılıqlı hörmət və etimad mühiti 
formalaşıb. Ermənistan Argentina ilə bü-
tün sahələrdə əlaqələrin dərinləşməsində 
maraqlıdır”.

Bunun qarşılığında yeni səfir Rafael 
Enrike Qonzales Aleman iki ölkə arasında 
çoxillik dostluq əlaqələrinin şahidi olduğu-
nu ərz etdikdən sonra, “Argentinadakı er-
məni icmasının respublikanın sosial-mədə-
ni həyatında böyük rol oynadığını” xüsusi 
vurğulamışdı. 

Bütün bunlara ironik tərzdə deyil, post-
modernist mövqedən yanaşsaq, ortaya belə 
bir məntiqi sual çıxa bilər: “Argentinanın 
Kanadadan nəyi əskikdir?”. Biri Ameri-
ka qitəsinin şimalında, digəri cənubunda 
yerləşsə də, onların ikisini də Avropadan 
Atlantik okean ayırır. Bu halda “kollektiv 
Qərbin” qucağına sığınmış İrəvan Otta-
va kimi, Buenos-Ayres üçün də cəlbedici, 
doğma məkandır və o, buraya səfir cildin-
də özünün kəşfiyyatçısını göndərməkdə 
tam sərbəstdir. Bu sərbəstlik özünü Alema-
nın missiyanın rəhbəri və “baş kəşfiyyat-
çısı” Markus Ritterlə birlikdə Ermənistan–
Azərbaycan sərhədinə baş çəkməsi, hətta 
sərhəd bolu bölgələrdə patrul xidmətinə 
qoşulmasında göstərdi. 

Sözün düzünü desək, onları qınama-
ğımız heç doğru deyil. Səfirlərin Aİ-nin 
missiyasında “yarımştat” çalışması bekar-
çılığın nəticəsidir. Çılğın Cənubi amerikalı 
Hayastanın daş-qayalığı içində darıxma-
maqdan ötrü özünə məşğuliyyət tapma-
lıdır, ya yox? Bu zaman onun qabağında 
polkovnik Ritter peyda olur. İndi səfir 
Qonzales Aleman Markus Ritterin təlim-
lərində iştirak etməli və sonra kanadalı 
Qruşevski kimi, “boss”ların tapşırıqlarını 
yerinə yetirməlidir. 

Görünən və anlaşılan odur ki, okeanın 
o tayından göndərilən emissarlardan ötrü 
missiyanın fəaliyyətinin faydalı iş əmsalı 
qətiyyən maraqlı deyil...    

Replika 

Müttəfiqlik: keçmişin təməlləri,  
gələcəyin əməlləri

(əvvəli 1-ci səhifədə)

“Bu gün biz rəsmən müttəfiqlər ol-
duq. Əslində, razı olardım ki, bu, tarixi 
məqamdır. Müttəfiqlik münasibətlərinə 
dair müqavilə iki ölkənin ali səviyyədə 
imzalaya biləcəyi beynəlxalq sənəddir. 
Biz bu gün Daşkənddə, həqiqətən də, 
münasibətlərimizin yeni fəslini deyil, ki-
tabını yazırıq. Bu gün iki qardaş xalq, iki 
müstəqil, güclü, suveren, nüfuzlu dövlət 
rəsmi müttəfiq oldu. Bu, çox mühüm xa-
rici siyasət addımıdır və gələcək illərdə 
münasibətlərimizi, həmçinin bir çox hal-
larda regional siyasəti müəyyən edəcək”. 
Fikirlər Azərbaycan Prezidenti İlham 
Əliyevə məxsusdur. Dövlətimizin başçısı 
Özbəkistana dövlət səfəri çərçivəsində bu 
ölkənin Prezidenti Şavkat Mirziyoyevlə 
mətbuata birgə bəyanatında onu da bil-
dirmişdi ki, regionlarımızda müsbət pro-
seslər Daşkənd ilə Bakı arasında səmərəli 
əməkdaşlıqdan asılıdır: “Bu gün Mərkəzi 
Asiya, Cənubi Qafqaz, Xəzər regionları 
vahid geosiyasi regiona çevrilir və regi-
onlarımızda müsbət proseslər Özbəkistan 
ilə Azərbaycan arasında səmərəli əmək-
daşlıqdan asılıdır”.

Bəli, zaman Türk dünyasınındır. Bu 
baxımdan Prezident İlham Əliyevin vax-
tilə Azərbaycan – Türkiyə əməkdaşlığı 
fonunda dilə gətirdiyi bir fikir yada dü-
şür. Dövlətimizin başçısı qardaş ölkə ilə 
münasibətlərin yüksək səviyyəsindən 
söz açaraq bildirmişdi: “Bizim Türkiyə 
ilə qardaşlıq əlaqələrimiz dayanıqlıdır və 
reallaşdırılan layihələr bunu təsdiqləyir: 
aramızdakı qardaşlıq, dostluq əbədi ola-
caq, XXI əsr türk dünyası əsri olacaq”.

Hesab edirik ki, regionumuzda yaşa-
nan proseslər Prezident İlham Əliyevin 
Türk dünyası ilə bağlı fikir və düşüncələ-
rinin reallıqla nə qədər səsləşdiyini demək 
üçün mühüm əsaslar verir. Bu əsaslara 
müxtəlif aspektlərdən diqqət yetirmək 
mümkündür. Onlardan yalnız birini vur-
ğulayaq. Söhbət güc amilindən gedir. Yeri 
gəlmişkən, bu amillə bağlı da ölkəmizin 
liderinin özünəməxsus baxışı var. Cənab 
Əliyev Türk Dövlətləri Təşkilatının Döv-
lət başçılarının bu il iyulun 6-da Şuşada 
keçirilmiş qeyri-rəsmi Zirvə görüşündəki 
çıxışında qurumun dünya miqyasında güc 
mərkəzlərindən birinə çevrilməli olduğu-
nu vurğulamışdı. Türk dünyasının böyük 
coğrafi məkanı əhatə etdiyini, TDT-yə 
üzv ölkələrdə müsbət demoqrafik dina-
mikanın müşahidə olunduğunu, hərbi po-
tensialın döyüş meydanlarında özünü 
dəfələrlə göstərdiyini vurğulayan Azər-
baycan Prezidenti əlavə etmişdi ki, möv-
cud coğrafiyanın zəngin təbii resursları, 
onların nəqli üçün müasir infrastruktur, 
Mərkəzi Asiyanı, Qafqazı Aralıq və Qara 
dəniz limanları ilə birləşdirən nəqliyyat 

dəhlizləri, zəngin və qədim tarix, mədə-
niyyət türk xalqlarının böyük sərvətidir: 
“Xalqlarımızın ənənəvi dəyərlərə sadiq-
liyi və eyni etnik köklərə malik olmaları 
ölkələrimizi sıx birləşdirir. XXI əsr Türk 
dünyasının inkişafı əsri olmalıdır”.

Bəli, dayanıqlı sistemin mükafatı 
inkişafdır. İnkişafı doğuran isə gücdür. 
“Azərbaycan Respublikası ilə Özbəkistan 
Respublikası arasında müttəfiqlik müna-
sibətləri haqqında Müqavilə” gücümüzün 
müştərək məramlar naminə istifadə po-
tensialı, əzmi və iradəsinin birgə təcəssü-
müdür. Əlbəttə, bu saziş, eyni zamanda, 
təminatdır. Elə bir təminat ki, inkişafımı-
zı əngəlləmək, ona qarşı çıxmaq istəyən 
qüvvələrə qarşı birlikdə müqavimət tra-
yektoriyasını müəyyənləşdirir. Türkiyə 
ilə müttəfiqlik sazişinin timsalında bu 
trayektoriyanın ilk nümunəsinin olduğu-
nu bilirik. Söhbət 2021-ci il iyunun 15-də 
imzalanmış “Azərbaycan Respublikası ilə 
Türkiyə Respublikası arasında müttəfiqlik 
münasibətləri haqqında Şuşa Bəyannamə-
si”ndən gedir. 

Qeyd edək ki, Şuşa Bəyannaməsi 9 
fevral 1994-cü ilin “Azərbaycan Respub-
likası və Türkiyə Respublikası arasında 
dostluq və hərtərəfli əməkdaşlığın inkişa-
fı barədə Müqavilə”sini və “Azərbaycan 
Respublikası və Türkiyə Respublikası 
arasında əməkdaşlıq və qarşılıqlı yardım 
haqqında Protokol”u, eləcə də 16 avqust 
2010-cu ilin “Azərbaycan Respublikası 
və Türkiyə Respublikası arasında strateji 
tərəfdaşlıq və qarşılıqlı yardım haqqında 
Müqavilə”sini rəhbər tutur, iki dost və 

qardaş ölkə arasında imzalanmış bütün 
beynəlxalq sənədlərə, ən başlıcası isə 13 
oktyabr 1921-ci il tarixli Qars müqavilə-
sinə sadiqlik ruhunu bir daha təsdiqləyir. 
Yəni, sənəd ortaq keçmişin bütün  ya-
şantılarının vurğulanması məntiqindən 
irəli gələrək, gələcək üçün daha möh-
kəm bağ formalaşdırır. Artıq qətiyyətlə 
demək mümkündür ki, Özbəkistan da güc 
bağının rəsmi iştirakçısıdır. Bu ölkə ilə 
müqavilə ölkələrimiz arasındakı müxtəlif 
istiqamətli münasibətləri də mütəffiqlik 
səviyyəsinə qaldırır. 

Əslində, “Şuşa Bəyannaməsi”ndən 
sonra  müttəfiqlik halqasının növbəti işti-
rakçısının məhz Özbəkistan olacağı proq-
nozlaşdırılırdı. Azərbaycan və Özbəkistan 
liderlərinin apardıqları siyasətdəki qar-
şılıqlı inam və etimad mühiti bunu söy-
ləməyə əsas verirdi. İnam və etimad ciddi 
amildir. Elə bir amil ki, Prezident İlham 
Əliyevin vurğuladığı tərzdə desək, özün-
də regional siyasəti müəyyənləşdirmək 
potensialını daşıyır. 

Bəli, Türk dünyasının müttəfiqlik 
halqasının genişlənməsi dövrün və zama-
nın qlobal siyasi çağırışlarına layiqli ca-
vabdır. Hesab edirik ki, belə bir cavabın 
verilməsi baxımından TDT Dövlət Başçı-
larının haqqında söz açdığımız Şuşa zir-
vəsinin müstəsna rolu var. Söhbət konkret 
olaraq həmin zirvə görüşündə – iyulun 
6-da imzalanmış Qarabağ Bəyannamə-
sindən gedir. 31 bəndli, ümumən geniş 
məzmunlu bəyannamədə bildirilir ki, 
sənədi imzalayan dövlətlər strateji tərəf-
daşlığın daha da möhkəmləndirilməsi və 

dərinləşdirilməsi, TDT-nin kollektiv stra-
tegiyasının formalaşdırılması üçün siyasi, 
iqtisadi, nəqliyyat, müdafiə sənayesi, hu-
manitar, təhsil və mədəniyyət sahələrində 
türk dövlətlərinin tam potensialından və 
imkanlarından istifadənin vacibliyini bir 
daha vurğulayırlar. Həmçinin, bildirilir 
ki, TDT-nin dövlət başçıları türk döv-
lətlərinin qlobal miqyasdakı potensialı 
nəzərə alınmaqla, daha iddialı məqsədlə-
rin qarşıya qoyulmasının, birgə səylərin 
artırılması və strateji əhəmiyyətli regional 
layihələrin həyata keçirilməsi yolu ilə da-
yanıqlı gələcəyin qurulması baxımından 
TDT-nin vəzifə və məqsədlərinin səmərə-
li həyata keçirilməsi üçün müvafiq mexa-
nizm və qaydaların tətbiqinin zəruriliyini 
qeyd edirlər.

Göründüyü kimi, Qarabağ Bəyan-
naməsində yer alanlar, əslində, müt-
təfiqlik paradiqmasının vurğulanması 
baxımından vacibdir. Qətiyyətlə onu da 
deyə bilərik ki, Azərbaycanın Türkiyə 
ilə imzaladığı Şuşa Bəyannaməsi Qara-
bağ Bəyannaməsi üçün mənəvi istinad 
nöqtəsi idisə, Qarabağ Bəyannaməsi isə 
“Azərbaycan Respublikası ilə Özbəkistan 
Respublikası arasında müttəfiqlik müna-
sibətləri haqqında Müqavilə” üçün çıxış 
nöqtəsidir. Heç şübhəsiz, türk dünyasının 
inteqrasiya prosesi bundan sonra da uğur-
la davam edəcək, Özbəkistanla imzalan-
mış tarixi sənəd digər türk dövlətləri ilə də 
imzalanacaqdır. 

Əvəz CAHANGİROĞLU 

Elmin və mədəniyyətin  
yüksəlişinə xidmət nümunəsi

Azərbaycan Respublikasının Birinci vit-
se-prezidenti Mehriban xanım Əliyevayanın 
anadan olmasının 60 illiyini ölkənin intel-
lektual elitası olan elm adamları da böyük 
sevgi-sayğı və dərin ehtiramla qeyd edir, 
birinci xanıma ünvaladıqları təbrik məktu-
bunda onun yurdumuzun tərəqqisi, xalqımı-
zın firavanlığı yolunda misilsiz fəaliyyətini 
hədsiz qədirbilənliklə vurğulayırlar. 

Azərbaycan Milli Elmlər Akademiyasının prezidenti, 
akademik İsa Həbibbəylinin imzaladığı məktubda bildi-
rilir:

– Azərbaycan Respublikasının Birinci vitse-prezidenti 
çox hörmətli Mehriban xanım! Sizi – müstəqil Azərbay-
can dövlətinin rəhbərlərindən birini, ölkəmizin qadın zi-
yalılığının görkəmli nümayəndəsini tərcümeyi-halınızın 
əlamətdar tarixi hadisəsi münasibətilə ürəkdən təbrik edi-
rik.

Azərbaycan xalqının ümummilli lideri Heydər  
Əliyevin böyük dövlətçilik ideallarının və zəngin siyasi 
irsinin yaşadılması, həyata keçirilməsi və təbliğ edilərək 
yeni nəsillərə çatdırılması sahəsində şəxsən Sizin və uğur-
la rəhbərlik etdiyiniz Heydər Əliyev Fondunun ardıcıl və 
çoxcəhətli fəaliyyəti müstəqil dövlətimizin təməl dəyərlə-
rinin daha da möhkəmləndirilməsinə xidmət edir.

Məktubun davamında Birinci xanım Mehriban  
Əliyevanın Prezident İlham Əliyevin rəhbərliyi ilə Birin-
ci vitse-prezident kimi ölkəmizdə və onun hüdudlarından 
kənarda müstəqil dövlətçilik ideallarının məqsədyönlü 
şəkildə həyata keçirilməsi sahəsindəki yorulmaz fəaliy-
yəti müstəqilliyimizin dönmədən inkişaf etdirilməsinə əsl 
xidmət nümunəsi kimi dəyərləndirilir:

– Sizin Birinci vitse-prezident olaraq müstəqil Azər-
baycan dövlətinin idarə olunmasında göstərdiyiniz sarsıl-
maz birlik və həmrəylik, təşəbbüskarlıq və əməli addımlar 
ölkəmizin irəliyə doğru böyük yüksəlişinə şərəflə xidmət 
etmək baxımından əsl nümunədir.

Siz özünüzün çoxcəhətli səmərəli fəaliyyətinizlə və 
şəxsi nümunənizlə Azərbaycan qadınının cəmiyyətdəki 

rolunu və mövqeyini, ən yüksək mənəvi dəyərlərini və 
məsuliyyətini örnək olaraq böyük bacarıqla xalqımıza 
təqdim edirsiniz.

Qədirbilən xalqımız, o cümlədən Azərbaycan Milli 
Elmlər Akademiyasının çoxminli kollektivi Sizin ölkə-
mizdə milli mədəniyyətin, elmin, təhsilin və idmanın, mil-
li-mənəvi dəyərlərimizin dayanıqlı ənənələr əsasında daha 
da inkişaf etdirilməsinə, yeni tarixi dövrün tələblərinə 
uyğun olaraq müasirləşdirilməsi və yeniləşdirilməsinə, 
dünyaya inteqrasiya olunmasına açdığınız geniş yolları, 
verdiyiniz böyük dəstəyi yüksək qiymətləndirir.

Məktubun sonunda qeyd edilir ki, Azərbaycan xalqı 
Birinci xanım Mehriban Əliyevanı əsl xeyirxahlıq və 

şəfqət nümunəsi miqyasında yüksək səviyyədə qəbul edir 
və onun bu sahədəki xidmətlərini minlərlə insanın tale-
yinin unudulmaz və həlledici hadisəsi kimi dərin min-
nətdarlıq hissi ilə qarşılayır:

“Hörmətli Mehriban xanım! Azərbaycan xalqı Sizə 
müstəqil Azərbaycan dövlətinin böyük dayağı kimi də-
rin hörmət və ehtiram bəsləyir. Sizi ölkəmiz və xalqımız 
üçün də əlamətdar olan bu tarixi gündə Azərbaycan Milli 
Elmlər Akademiyasının kollektivi bir daha ürəkdən təb-
rik edir, Sizə çoxcəhətli fəaliyyətinizin bütün sahələrində 
daha böyük uğurlar, şəxsi həyatınızda xoşbəxtlik və möh-
kəm cansağlığı arzu edir”.

